
Боныхъёд
Gismeteo-йы бёрёггёнёнтём гёсгё, 6 ноябры уардзён. Уёлдёфы темпе-

ратурё – 4 градусы уазалёй 5 градусы онг хъарм. Боны дёргъ — 10,07 Хурыскаст — 06,43
Хурныгуылд — 16,50

Валютёйы аргъ Доллар — 97,55
Евро — 106,14 12 +

КАДДЖЫН УАВЁРЫ 
Хъёбатырты нёмттё – ёнусон

ТЕМАТИКОН ФАРС
"Нё Иры фёсивёд"

СПОРТИВОН ФИДИУЁГ
Футбол

Àðãú 10 ñîìû

Ö¸éóò, ¸ôñûì¸ðòàó, ðàтò¸ì í¸ êúóõò¸
Àáîí ê¸ð¸äçèì¸, Èðû ë¸ïïóò¸!..

Ö¸ãàò Èðûñòîíû ðåñïóáëèêîí àä¸ìîí ãàçåò
Ðåñïóáëèêàíñêàÿ íàðîäíàÿ ãàçåòà Ñåâåðíîé Îñåòèè

Ãàçåò ö¸óûí ðàéäûäòà 1923 àçû 14 ìàðòúèéû — ãàçåòà èçäàåòñÿ ñ 14 ìàðòà 1923 ãîäàÃàçåò ö¸óûí ðàéäûäòà 1923 àçû 14 ìàðòúèéû — ãàçåòà èçäàåòñÿ ñ 14 ìàðòà 1923 ãîäà№203 (26176)
2024 азы 6 ноябрь – джеоргуыбайы мёйы 6 бон, ёртыццёг

 Ёхсызгон цау 

Ног фатерты хицёуттё 

Дзёуджыхъёуы Курсанттё-Кировонты 
уынджы цёрёнуётты комплексы срёвдз ног 
цёрён хёдзар. Афтёмёй уынг сфидыдта ног 
хёдзарёй, 110 бинонтё систы фатерты дё-
гъёлты хицёуттё.

Ацы хёдзар алцёмёй дёр цёттё у, цё-
рёнбынёттё сты цалцёг, ёвёрд дзы ис сан-
техникё, хъармдёттён хызтё, нымайёнтё. 
Ёппёт уыцы фадёттё фенгёйё, республи-
кёйы Сёргълёууёг Сергей Меняйло арфё 
ракодта ног цёрджытён. Куыд фёбёрёг код-
та, афтёмёй цёрёнуётты арёзтады рёзт, 

бинонты фадатджын бынёттёй ифтонг кёнын 
у республикёйы разамынды хёс. 
Республикёйы разамонёг бузныг загъта 

аразджытён, уыдон сёхимё райст хёстё ак-
каг хуызы сёххёст кодтой. «Иумё нё къухы 
бафтыд рёсугъд, хёрзхъёд фатертё сара-
зын. Мё зёрдё уын зёгъы дёргъвётин азты 
амондджын цард», – загъта Сергей Меняйло. 
РЦИ-Аланийы Парламенты Сёрдар Тускъаты 
Таймураз дёр арфё ракодта ног фатерты хи-
цёуттён.
Куыд радзырдта, афтёмёй республикё 

сёрёнёй архайы регионалон паддзахадон 
программёйы, аразы цёрёнуёттё граждён-
тён. Програмёйы авналёнтём гёсгё, базара-
ды ёргътимё абаргёйё, фатертё 20 про-
центы асламдёр рауайынц. Нырмё програм-
мёйы архайджытёй ног фатеры хицёуттё 
систы 350 бинонтё, фатертё алцёмёй дёр 
сты ёххёст. Фатерты хицёуттё ёхсызгонёй 
байхъуыстой республикёйы бёрнон кусджы-
тём.

РЦИ-Аланийы Сёргълёууёг 
ёмё Хицауады пресс-службё

 Аппаратон ёмбырд 

Ёдасдзинад, санитарон цёстдард 
ёмё афёдзы куыстён хатдзёгтё
РЦИ-Аланийы Сёргълёууёг Сергей МЕНЯЙЛОЙЫ 

разамындёй уыд радон аппаратон ёмбырд. Нё рес-
публикёйы ведомствётё ёмё муниципалон скондты 
разамонджытё ёркастысты, афёдзы дёргъы паддза-
хадон программётё ёмё национ проектты бынду-
рыл  саразын сё къухы цы бафтыд, цы ма сын баззад 
баххёстгёнинагёй, Цёгат Ирыстоны санитарон уавёр 
ёмё ёдасдзинады фарстатём.

Куыд алы хатт, афтё ныр 
дёр оперативон уавё-
рыл доклад скодта РЦИ-
Аланийы Хицауады Сёр-
дары хёдивёг Томайты 
Ирбег. Куыд радзырдта, 
афтёмёй, боныхъёд кёй 
фёивта, уый аххосёй 
Уёллаг Ларсы арён ёх-
гёд ёрцыд цалдёр бон-
мё, ёмё Арвыкомы фён-
даджы рёбынты  уёзла-
сён машинёты нымёц 
740 иуёджы,  рады лёу-
гёйё,  рёнхъёй адаргъ 
сты. Уымёй уёлдай, ив-
гъуыд бонты мидхъуыддёг-
ты оргёнтём телефонёй 
бадзырдёуыд,  иуёй-иу  
объектты рёмудзён ёр-
мёг ёвёрд кёй  ёрцыд, 
уый тыххёй. Оперативон   
мадзёлтты рёстёг сбё-
рёг, мёнг  хъусынгёни-
нёгтё уыдысты, уый.
Сергей Меняйло  Уёллаг 

Ларсы машинёты уавёры 
фёдыл загъта:

– Фёндагрёбын иунёг 
машинё дёр хъуамё ма 
лёууа. Ис нём сёрмагон-
дёй  уёзласён  транспор-
тён  ёрлёууён бынёттё. 
Кёд дзы бынат нал ис, 
уёд нё республикёмё 
транспорт  рёстёгмё  
уагъд мауал цёуёд. Уый 
ёдасдзинады фарста у, 
ёмё йём акёсын хъёуы 
бёрнонёй. Уёллаг Лар-
сы саразут хъармгёнён 

пункттё ёмё, бёлццёт-
тё тёвд цай кём райсой, 
ахём уавёртё. Цы бы-
рон дзы ёрёмбырд, уый 
та ёвёстиатёй хъёуы 
раласын, цалынмё миты 
бын нё фесты, уёдмё. 
Энергетиктён дёр фё-
дзёхсын телыхъёдтём 
цёст дарын, уымён ёмё 
телтё миты уёзёй ёр-
зёбул вёййынц, ёмё 
куы ёртоной, уёд тёссаг-
дзинад ёвзёрын кёнынц  
адёмён.
РЦИ-Аланийы  цёрён-

уатон-коммуналон хё-
дзарад, артаг ёмё энерге-
тикёйы  министры  хёди-
вёг Надгериты Батрадз 
та ёмбырды архайджытён  
радзырдта, зымёгмё нё 
республикёйы цёрён-
уатон-коммуналон  хё-
дзарад  куыд у цёттё, 
уый тыххёй. Куыд загъта, 
уымё гёсгё  бирёфате-
рон  хёдзёртты  хъармгё-
нён  системё  кусы,  куыд 
ёмбёлы, ахём уагёй, 
фёлё ма баззад хёдза-
рады архайды иуёй-иу 
ёнёххёст хъуыддёгтё, 
ёмё сыл ныридёгён ар-
хайд цёуы. Сергей Меняй-
ло министры хёдивёгён 
бахёс кодта бирёфатерон 
хёдзёртты «датчиктё» 
сёвёрын сыгъдхъёстё  
газёй фыдбылызы цаутё 

развёлгъау бахизынён. 
Уымёй уёлдай, ёрдзон 
газ уадзыны программё 
кёронмё сёххёст кё-
ныны мадзалмё биноныг 
ёркёсын, ёмё, ёнё га-
зёй  цы участоктё баз-
зад, уыдон сбёлвырд кё-
нын ёмё сё фидёны азы 
пъланмё бахёссын.
РЦИ-Аланийы ёнёниз-

дзинад хъахъхъёнынады 
министр Тебиаты Сослан 
раныхас кодта нё рес-
публикёйы хёцгё низты 
уавёры фёдыл,  абоны 
онг гриппы ныхмё вак-
цинаци  кёй скодтой 133 
мин адёймаджы. Байгом 
кодтой  МРТ ёмё КТ-
йы кабинеттё ноджыдёр 
цалдёр. Министр ма фё-
нысан кодта, медицинон 
куыстуётты  хёстё дёр  
банктёй кёй фёкъаддёр 
сты, ёмё   тагъд ёххуы-
сы уёлёмхасён бригадтё 
дёр 65 арёзт кёй  ёр-
цыд, уый тыххёй.
Абоны онг  дёр нёма  

алыг ис  Ёрёфы районы  
национ парк  ёмё хъёу-
ты  ‘хсён арёнты фарста. 
Мызуры цёрджытё та 
хъаст кёнынц, сё стади-
оны фёзы рухсытё кёй  
нёй, уымёй.  Ёппёт ацы 
хъуыддёгты тыххёй нё 
республикёйы Сёргълёу-
уёг ёмбёлгё ведом-
ствётён бахёс кодта уа-
вёр равзарын ёмё йё 
банывыл кёнын. Ныхас 
цыдис, бюджеты пъланмё 
бахёссын, фидёны 2025-
2027 азты ног  объектты 
арёзтад ёмё бындурон 
цалцёджы куыстыты фарс-
татыл дёр. 

САУТЁТЫ Тамилё

 Фёлгонцады мадзал 

Горёты сыгъдёгдзинад 
ёмё аивдзинад

Ивгъуыд сабаты РЦИ-Аланийы Сёргъ-
лёууёг ёмё Хицауады Администрацийы 
кусджытё дзыллон зиумё рацыдысты. 
Зёгъын ёмбёлы, паддзахадон службё-
гёнджытён сыгъдёгдзинады ахём ма-
дзал ныр фёткон кёй ссис, уый.
Ацы хатт зиууёттё Цёгат Ирысто-

ны Сёргълёууёг ёмё Хицауады Адми-
нистрацийы разамонёг Гобеты Ибраги-
мы фёндонёй рацыдысты фёлладуадзён 
тёлм «Сапицкая будка»-мё. Чиновниктё 
ёмхъаруйё базылдысты парчы фёзуат-
мё – асыгъдёг ёй кодтой хус къалиутёй, 
хёмпёлгёрдёг ёмё ёндёр быронёй. 
Сёрмагонд ёргом аздёхтой зёронд фёл-
дёхт бёлёстём – сёрмагонд транспор-
тёй сё аластой полигонмё.

– Зиуы фёрцы махёй алкёмён дёр 
фадат ис нё райгуырён горётмё йё уар-
зондзинад равдисынён. Ёхсызгон у, хицау-
дзинады паддзахадон оргёнты кусджытён 
ахём зиутё традицийы хуызён кёй систы, 
уый. Уыимё, ёмхъару архайд, кёй зё-
гъын ёй хъёуы, ноджы ёрбангомдёр 
кёны коллективы уёнгты, – зёгъы Гобейы-
фырт.
Зиуы архайджытё базылдысты «Хё-

лардзинады аллейё»-мё дёр. Зындгонд 
куыд у, афтёмёй уыцы фёзуатён бын-
дур ёвёрд ёрцыд ацы аз августы РЦИ-
Аланийы Сёргълёууёг Сергей Меняйлойы 
хъёппёрисёй. Проектмё гёсгё, аллейы 
ёрбынёттон уыдзысты, ёхсёнадон змёлд 
«Нё Ирыстон»-ы сконды цы национ-культу-
рон ёхсёнадтё кусы, уыдоны фёзуёттё. 

КАЛМАНТЫ Аслан
Къам систа Татьянё ШЕХОДАНОВА

Дзырды фарн
Тагъд дон фурды 

не ‘ййафы.
БОЦИТЫ Барон

 Зиу 

Бёрёгбоныл – ёмбёлгё уавёры

Цёгат Ирыстоны ивгъуыд сабаты 
цы стыр зиу арёзт ёрцыд респуб-
ликёйы сёйраг горёт ёмё хъёуты 
уынгтё ёмё ёхсёнадон бынёттё 
бафснайыны охыл, уым хъазуато-
нёй архайдтой РЦИ-Аланийы Мыхуыр 
ёмё дзыллон информацийы фёрёз-
ты комитеты коллективтё дёр.

 Уёрёсейы Адёмон иудзинады бё-
рёгбоныл республикё сёмбёлд ём-
бёлгё уавёры, сыгъдёг, райдзаст 
ёмё ирдёй.
Комитет кёддёриддёр фёархайы 

ахём мадзёлтты ёмё йё зёр-

дё дары, дарддёр дёр ёхсёнад 
сыгъдёгдзинадыл зёрдиагёй кёй 
кусдзён, зиутё та традицион кёй 
суыдзысты, ууыл. 
Комитеты сёргълёууёджы хёстё 

рёстёгмё ёххёстгёнёг Габалты 
Мёдинё куыд загъта, афтёмёй иу-
мёйаг мадзёлттё ахъаз сты коллек-
тивы мидёг хёлардзинад тыхджын-
дёр кёнынён, фёрсёй-фарсмё 
ёрбалёууынён ёмё кёрёдзи тынг-
дёр бамбарынён. 

ГАПБАТЫ Алетё

 Ёнёниздзинад  

Хостё – алы хъёуён дёр
Цёгат Ирыстоны хъёутёй, афтектё кём нёй, уыдоны цёр-

джытён сё бон хъёугё хостё балхёнын у, фелсырон-акушерон 
пункттё ёмё амбулаториты цы афтекты пункттё байгом, уым. 
Куы нё дзы разына хъёугё хостё, уёд та сё ёмбёлы бафёдзёх-
сын. Ахём куысты фётк фидаргонд ёрцыд республикёйы ёппёт 
районты дёр РЦИ-Аланийы Сёргълёууёг Сергей 
МЕНЯЙЛОЙЫ фёдзёхстмё гёсгё. 
Афтекты пунктты алкёддёр бал-

хёнын ёмбёлы, федералон за-
къон кёй амоны, уыцы фыццагра-
ды ёнёмёнгхъёугё хостё ёмё 
медицинон фёрёзтё. Ныхас 
цёуы сё сёйраг къордыл – рыст 
фёкъаддёргёнён, аллергийы 
ныхмё, антибиотиктё, дадзинтё 
ёмё зёрдёнизы, антисептиктё, 

витаминтё, тъёнгтё ёмё ахсё-
ны низты хостыл.
Ёппёт афтекты пунктты дёр 

ис рагагъоммё бафёдзёхсын 
хъёугё хос – ёнхъёлмё кёсын 
ём бахъёудзён ёртё боны. Йе 
‘нёниздзинады уавёрмё гёсгё 
йё бон цёуын кёмён нёу, уы-
мён та йё йё хёдзарыл сёмбё-
лын кёндзысты. 

– Цёгат Ирыстоны Сёргъ-
лёууёг Сергей Меняйлойы 
фёдзёхстмё гёсгё мах дыууё 
азмё нё республикёйы хъёуты 
байгом кодтам 80 афтечы пунктёй 
фылдёр, уыимё, дёрддзёф, 
адём гыццыл кём цёры, уым 
дёр, уымён ёмё дзы коммерци-
он бындурыл кусёг афтектён пай-
да нё уыд. Ныртёккё бынёттон 
цёрджытён хъёугё хостё бал-
хёнын сё бон у фелсырон-акуше-
рон пункты, – загъта ёнёниздзи-
над хъахъхъёнынады фарстатыл 
дзуапдёттёг, РЦИ-Аланийы Хи-
цауады Сёрдары хёдивёг Алек-
сандр Реутов. 
Республикёйы Ёнёниздзинад 

хъахъхъёнынады министрады 
куыд фёбёлвырд кодтой, аф-
тёмёй, Уёллаг Ларсы хъёуы 
рёстёгмё медицинон уагдон кёй 
нё кусы, уый тыххёй бынёттон 
цёрджыты ёнцойдзинадён хостё 
рагагъоммё бафёдзёхсын ём-
бёлы Чмийы хъёуы фелсырон-
акушерон пункты. Хостё бынаты 
куы разыной, уёд сё хёдзармё 
фёхёццё кёндзысты уыцы бон, 
куы нё уой, уёд та – дыууё-ёртё 
боны ёмгъуыдмё.

ГАПБАТЫ Алетё

 Мё мысинёгтё  

Гуыргъахъ фёндёгтё
Раст зёгъгёйё, амёй размё цы цардёй цардыстём, 

уый дёр бынтон ёназым схонён нёй – адёймагён 
дзы йё авналёнтё йёхи бар нё уыдысты. Дё хёрёг 
уёгъдибарёй хизынмё ма ауадз, хёрёгуёрдоны дза-
гёй дё фосён, быдырёй хос ма ёрлас, цалдёрёй дё 
уёлхъус алёудзысты – ёри дё цёвёг, ёри дё хё-
рёг. Цёй тыххёй не сдзырдтаиккой лёгмё ёмё йын 
цёй тыххёй не смаст кодтаиккой. Уыцы гёппёввон-
гёй йём лёууыдысты, раст цыма сё искёмёй исты 
адавта.
Ёз ёхсёнадон куыстыл 

рагёй дёр ёнувыд уыд-
тён. Астёуккаг скъола каст 
куы фёдён 1952 азы, уёд 
мём фёдзырдтой Советон 
ёфсады рёнхъытём. Служ-
бё кодтон Эстонийы, горёт 
Ранверийы суанг 1956 азы 
онг.
Цардён уромён нёй, 

цалхау зилы ёмё йемё 
хёссы ивддзинёдтё. Мё 
царды дёр ёрцыдис бирё 
ивддзинёдтё. Куыстон хъё-
уы Культурёйы хёдзары 
сёргълёууёгёй. Ёвёццё-
гён, куысты фёкёсынхъуаг 
уыдтён. Бабёрёг мё код-
той газет «Рёстдзинад»-ы 
уёды уацхёссёг Цомартаты 
Изётбег ёмё районы газет 
«Размё»-йы редактор Къу-
балты Солтан. Базонгё сты 
мё куыстадон пъланимё, 
цёстуарзон ёххуыс мын ба-
кодтой мё куыст рацаразын-
мё. Ёз сё абон дёр дён 
бузныг. Куыстон ма III-ём 
Интернационалы номыл кол-
хозы 6-ём бригады хыгъ-
дхёссёгёй дёр, колхозы 
фёскомцёдисон организа-
цийы нымёрдарёй, фёсау-
уонмё ахуыр кодтон зоотех-
никы дёсныйад райсыныл, 
уацхёссёг суёвыныл. Ёмё 
уыцы дёсныйёдтё мё къу-
хы бафтыдысты. Фёкуыстон 
сыл, адёмён стыр аргъ 
кёнгёйё.

1957 азы колхозы бынду-
рыл арёзт ёрцыдис фос-
хёссён совхоз. Фёллой-
гёнджытё мё сё иумёйаг 
ёмбырды равзёрстой про-
фцёдисон организацийы 
сёрдарёй. Архайдтон фёл-
лойгёнджыты авналёнтё 
фёпарахатдёр кёныныл. 
Ёвзёрст ма ёрцыдтён 
Кёрдзыны хъёусоветы де-
путатёй, советы ёххёстко-
мы сёрдарёй. Зёрдиагёй 
архайдтон ёвзарджыты до-
мёнтё ёххёст кёныныл.
Иу сёрдыгон бон, фёс-

сихор, арв сатёгсау мигъ-
тёй ёмёхгёд ацис, арв 
цёхёртё калгё нёрыдис, 
уарынёй адёймаг йё раз-
вёндаг нал уыдта. Уыцы 
рёстёг кёрдзыныхъёуккаг 
ёрыгон лёппу – Хъуыса-
ты Барис ёрбацёйцыдис 
Бехъанёй сёхимё, йе 
‘ккойы –  ёнгуыры хъил, 
афтёмёй. Арвы нёрды иу 
цёхёр Барисыл сёмбёлд, 
бацарёфтыд ёрыгон лёппу. 
Хиуёттё, хъёуккёгтё, сы-
хёгтё фёдисы фёцыдысты 
Хъуысатём.
Нё ирон кадджын 

ёгъдаумё гёсгё дыккаг 
бон ёфснайд ёрцыдис уёл-
мёрдты. Йё ныййарджытё 
– йё мад Беллё, фыд Мё-

хёмёт бауынаффё кодтой 
ёмё ингёныл самайын код-
той аив зёппадз.
Райдыдтой уёд мё тухи-

тё. Фёдзырдтой мём рай-
ёххёсткоммё. «Хъуысатё 
уёлмёрдты цёмён самад-
той сё мардён зёппадз, 
ацу ёмё йё фехал», - уыцы 
мёстыхуызёй мём дзуры 
сёрдар. Афтёмёй йёхё-
дёг дёр уыдис уыцы мыгга-
гёй. Стёй мын уёд дзуры, 
ёз, дам, сём уыдтён, ёмё 
мын Мёхёмёт загъта, чи 
бавнала зёппадзмё, уый 
амарыныл нё бацауёрддзы-
нён, зёгъгё. «Мён марын 
кёнут, уёдё?» – бафарстон 
ёй ёз. Кёй хъыгдардта, 
цымё, уыцы аив зёппадз? 
Цёй тыххёй мын смаст 
кодтой? Зёппадз абон дёр 
лёууы, уыдон та...
Фёлё та мём ёнхъёлмё 

кастис уыцы зианы фёдыл 
иу стыр маст. 
Зианджын бинонтё цёт-

тё кодтой се ’дзард Барисы 
дыууиссёдзём бонмё ёмё 
рауагътой иу чысыл арахъхъ. 
Сё сыхаг, расыггёнаг Иван 
Уткин сём бацыд ёмё 
сё ёфстау агуры ёртё 
литры арахъхъ. «Махмё уёй-
йаг арахъхъ нёй, иу чысыл 
скодтам нё зианы дыууис-
сёдзём бонмё», – радтой 
йын дзапп. Уый мастхуызёй 
рацыдис Хъуысаты кёртёй 
цудтытё кёнгё, уёдё, дам, 
бёрёг уыдзён, ис уём, ёви 
нёй, уый. Бавдёлд ёмё 
фёхабар кодта милицёмё, 
Кёрдзыны хъёуы, дам, Над-
горныйы уынджы Хъуыса-
ты Мёхёмёты хёдзары – 
бирё арахъхъ. 
Ёмё та ёз масты хай 

бадён, цёмён уадзыс 
адёмы арахъхъ кёнын, 
зёгъгё. Уыцы рёстёг 
милицёйы участковыйё 
куыста Кёрдзыны хъё-
уы хистёр лейтенант Ко-
заты Хадзыбатыр, ирон 
ёгъдёуттё хорз чи зыд-
та, адёмы рыст чи ём-
бёрста, баххуыс кё-
нынмё – ёнёзивёг. 
Хадзыбатыр сём бёрнон 
адёймаджы нырвыста. Уый 
сын бамбарын кодта, уё 
арёхъхъытё калынмё уём 
ёрцёудзысты, ёмё дзы 
ёртё балоны дон ныккё-
нут, зёгъгё. Ёрцыдыстём 
ёмё немё бакодтам хъаст-
гёнёг, къупри Иван Утки-
ны дёр. Хадзыбатыр зёххы 
хай бакодта ёртё балоны 
«арахъхъ». Афтё аирвёзын 
кодтам дыууиссёдзём боны 
арахъхъ.

«Кёд цёфёй нё мёлыс, 
уёд дын – рёхуыст», – ахём 
ёмбисонд та мём ёнхъёл-
мё кастис. Фёдзырдтой 
мём райёххёсткомы ём-

бырдмё. Сёрдар фёныхас 
кодта бакёнинаг хъуыд-
дёгтыл, стёй уёд загъта: 
«Кёрдзыны хъёуы ном аи-
вын хъёуы, схонём ёй «Род-
никовый», ома, суадонджын. 
Фарста хаст ёрцыдис хъёуы 
цёрджытём, фёлё хъёуы 
ном аивыныл ничи сразы ис, 
ёмё та ёз зылыны бынаты 
баззадтён. Ома, дам, адё-
мы ды сардыдтай. Ахицён 
та уый дёр. Ёмё та – ног 
фёндон. Кёрдзыны хъёуы 
ис бирё хёрджытё, ёмё 
сё скуынёг кёнын хъёуы! 
Уёд цымё кёй хъыгдард-
той, бирётё дзы сё хёдза-
ры куыстытё куы кодтой. Ам 
дёр та масты хай фёдён, 
цёуылнё скуынёг кёныс  
хёрджыты нымёц, зёгъгё.
Уыдис ахём хабар дёр. 

Мёйё фылдёр уыдтён 
ахуырты. Уыцы рёстёг ёх-
хёсткомы нымёрдар радта 
ёвдисёндар «уроженец и 
житель с. Карджин» иу лё-
гён, уый та консервгёнён 
заводёй дардта бирё ёхца. 
Ам дёр та ёз ёфхёрды 
бынаты баззадтён, цёмён, 
дам, ын радтой ахём ёвди-
сёндар.
Уыцы рёстёг хицауады 

бынат чи бацахста, уыдонёй 
бирётё сёхи гуылы бын 
ёндзёрстой, адёмы мёт 
сё нё уыдис. Бонтё дугъ-
он бёхёй уёлдай не сты, 
згъорынц размё. Совхозы 
коммунисттё мё равзёр-
стой партбюройы нымёрда-
рёй, дёргъвётин рёстёг 
дзы фёкуыстон. Фёстёзад 
партион куыст ракодтон раз-
загдёрты ёмрёнхъ, ёмё 
ссис фёзминаг. Уымён 
ёвдисён сты районы уёды 
рёстёджы кусджытё Сёл-
биты Тамарё ёмё Къубалты 
Солтан.
Советон дуг куы фехёлд, 

ёмё куы ралёууыд цард ног 
хуызы рацаразыныл архайд, 
уёд фёстёмё ёвзёрст 
ёрцыдтён хъёуы хицауёй, 
стёй та – бынёттон хиуы-
наффёйады администра-
цийы разамонёгёй. Уыр-
дыгёй рацыдтён пенсимё. 
Нудёс азы ма бакуыстон 
районы газет «Размё»-йы 
редакцийы хайады сёргъ-
лёууёгёй.
Мё фёллойадон фёндёг-

тём фёстёмё куы акёсын, 
уёд бамбырын, кёйдёрты 
аххосёй кёй уыдысты гуыр-
гъахъ. Адёймаг кёмфёнды 
куы куса, уёддёр хъуамё 
ёмбара адёмы ахаст, рё-
сугъд фёд ныууадза.
Абоны рёстёгёй кёд чи-

дёртё хъаст кёнынц, уёд-
дёр дзы ис раппёлинаг 
хабёрттё дёр. Нё абоны 
хицауады фёрцы бирё ног 
гёнёнтё фёзынд, цал-
цёггонд цёуынц фёндёг-
тё, аразынц ног скъолатё, 
культурёйы ёмё спорты 
бёстыхёйттё, поликлини-
кётё ёмё ёндёр ёнё-
мёнг хъёугё хъуыддёгтё.
Алкёмёндёр йё цард 

йёхи фёндиаг уёд!

БОГАЗТЫ Арсёмёг,
Ирыстоны кадджын 

ветеран

 Кадджын уавёры  

Хъёбатырты нёмттё – ёнусон
Горётгёрон районы Тарскёйы хъёуы фыц-
цёгём скъолайы кадджын уавёры байгом код-
той Хёстон намыс ёмё сёрмагонд ёфсёддон 
операцийы архайджыты музейтё.
Ацы ахсджиаг хъёугё 

хъуыддаг цёмёй сырё-
зыдаид, уымён ахуыра-
дон уагдоны коллективён 
стыр ахъаз бакодтой Фё-
мардуёвёг Фыдыбёстё 
хъахъхъёнджыты бинонты 
ёппётуёрёсеон ёхсё-
надон организацийы цё-
гатирыстойнаг дёлхайады 

сёргълёууёг Татьянё 
Днепровская, Уёрё-
сейы Мидхъуыддёгты ми-
нистрады Цёгат Кавказы 
федералон зылды Пад-
дзахадон управленийы 
сёргълёууёг, инёлар-
булкъон Сергей Бачурин 
ёмё ацы ведомствёйы 
пресс-секретарь Дойаты 

Иринё, Цёгат Ирыстоны 
мидхъуыддёгты министр 
Демьян Лаптев, ёхсё-
надон организаци «Тер-
чы хъазахъхъы культурон 
центр»-ы сёргълёууёг 
Владимир Писаренко 
ёмё рекламон агентад 
«Зебра-мастер».
Ахуыргёнджытё ёмё 

скъоладзаутё стыр 
куыст бакодтой, ёрём-
бырд кодтой хъёздыг 
ёрмёг. Фенён дзы ис, 
хъёуёй Фыдыбёстёйы 
Стыр хёсты чи архайдта, 

уыцы хёстонты хуызисты-
ты егъау стенд, сёрмагонд 
ёфсёддон операцийы 
фёмардуёвёг хёстонты 
хуызистытё, дарёс, хёр-
зиуджытё, цы лёгдзинад 
равдыстой тохы быдыры, 
уый ёвдисёнтё. Зёрди-
агёй бацархайдтой, са-
рёзтой зёрдёмёхъаргё 
экспозицитё. Музейтё 
байгом кёныны кадджын 
мадзалмё ёрбахуыдтой, 
абон скъолайы рауагъдон-
тёй Украинёйы зёххыл 
хъазуатон тох чи кёны, 
стёй йё цард хёсты бы-
дыры цы ёрыгон лёппу-

тён аскъуыд, уыцы хъё-
батырты бинонты, хъёуы 
цёрджыты, районы хица-
уад ёмё ёхсёнадон ор-
ганизациты минёвёртты. 
Бирё адём ёрбацыд 

уыцы бон Тарскёйы скъо-
ламё. Уазджытё базонгё 
сты музейты ёрмёджыти-
мё. Ныр алы адёймагён 
дёр фадат уыдзён ар-
дём ёрбацёуынён. Тохы 
быдыры фёмардуёвёг 
лёппуты нёмттё сёнусон 
кодтой, цёрдзысты хъёуы 
цёрджыты зёрдёты.

ГАПБАТЫ Алетё  

 Хицауадон къамисёй  

Цардён хъёугё инфраструктурё
Уёрёсейы региона-

лон рёзт куыд ёнты-
сы, ууыл ныхас рауад 
бёстёйы Хицауадон 
къамисы ёмбырды. 
Амыдта йё Уёрёсейы 
Хицауады Сёрдары хё-
дивёг Марат ХАСНУЛ-
ЛИН. Ацы ахсджиаг ны-
хасы видеобастдзинады 
руаджы архайдта РЦИ-
Аланийы Сёргълёууёг 
Сергей МЕНЯЙЛО.
Рёгъмё рахастёуыд 

коммуналон инфраструк-
турёйы рацарёзты ёмё 
ног национ проект «Цардён 
хъёугё инфраструктурё»-
йы фарстатё. Вице-пре-
мьеры хатдзёгмё гёсгё, 
бёстёмё фидёны ён-
хъёлмё кёсынц стыр ны-
сантё, бавналдзысты цё-
рёнуёттё, цёргё кём нё 
кёндзысты, ахём бёсты-
хёйтты инфраструктурё 
аразынмё. Уымё гёсгё 
ахсджиаг у цёрёнуатон-
коммуналон хёдзарады 
куыст нывыл уагыл скёнын.
Марат Хаснуллины ны-

хасмё гёсгё, ныртёккё 
хъуамё регионалон коман-
дётё бёстонёй ныффыс-
сой, коммуналон объекттё 
рацаразын кём хъёуы, ног-

тё аразынмё кём бавналын 
ёмбёлы, ёппёт уыдёт-
тё. «Нырмё цёттё кёнём 
фёндагон картё, хъуамё 
цёрёнуатон-коммуналон 
хёдзарады нормативон 
бындуртё хуыздёргёнгё 
цёуой. Губернаторты ёргом 
здахын генералон пълантё 
фёхъомысджындёр кёны-
ны куыстмё, донёй ёф-
садыны ёмё донуадзыны, 
хъармдёттыны схемётём, 
граждёнты раз социалон 

хёстё сёххёст кёнынмё. 
Уыдонён се ‘фтиёгты иу 
стыр хай ахсынц цёрёнуа-
тон-коммуналон лёггёдтё. 
Фёнды мё бафиппайын:   
цёрёнуа тон - коммуна -
лон хёдзарады рацарёзт 
хёстёгдёр дёс азы алы 
регионён дёр уыдзён ёп-
пёты ахсджиагдёр нысан», 
– загъта Уёрёсейы Хицауа-
ды Сёрдары хёдивёг.
Куыд ма фёбёрёг код-

та, афтёмёй ног национ 
проект «Цардён хъёугё 
инфраструктурё»-йы фёл-
гёты 200 стыр ёмё чы-
сыл горётён Уёрёсейы 
Президёнты фёдзёхстёй 
бацёттё кодтой мастер-
пълантё. Уыдоны руаджы 
горёттё аразён хъуыддёг-
тё хуымётёгдёр хуызы 
конд цёудзысты. Афтёмёй 
фёзуётты рёзт  фётых-
джындёр уыдзён. Мастер-

пълантё закъоны бындурыл 
сфидар кёныны фёндёттё 
тагъд бадётдзысты.
Ёмбырды архайджытё 

ма равзёрстой, регионты 
национ ёмё федералон 
проекттё царды куыд ён-
тысынц, уыдёттё. Ин-
фраструктурон бюджетон 
ёмё къазнайады сёрма-
гонд  ёфстёутты руаджы 
бирёуёладзыгон хёдзёрт-
ты бындурон цалцёджы 
хъуыддёгтё куыд ёнты-
сынц, уымё дёр хъус ёр-
дарын хъёуы. 
Инфраструктурон бюд-

жетон ёфстёутты фёрцы 
бёстёйы субъектты сарёз-
той инженерон-коммуналон, 
фёндагон, транспортон, 
социалон инфраструкту-
рёйы ёмё сёрмагонд 
экономикон бынаты ин-
фраструктурёйы 289 объ-
екты. Балхёдтой 1,7 мин 
иуёджы ёхсёнадон транс-
порт, къазнайады сёрма-
гонд ёфстёутты руаджы 
та кёронмё ахёццё 198 
объекты арёзтад, регион-
тём барвыстой ног 6 мин 
автобусы.

РЦИ-Аланийы
 Сёргълёууёг 
ёмё Хицауады 
пресс-службё

Республикё Цёгат Ирыстон-Аланийы Парламенты
УЫНАФФЁ

Республикё Цёгат Ирыстон-Аланийы Горётгёрон тёрхонадон районы 14-ём тёрхонадон 
участочы фидауынгёнёг тёрхонгёнёгёй Ёлбегаты Дианё Михалы чызджы снысан кёны-
ны тыххёй
Республикё Цёгат Ирыстон-Аланийы Конституцийы 71-ём статья ёмё Республикё Цёгат 

Ирыстон-Аланийы «Республикё Цёгат Ирыстон-Аланийы фидауынгёнёг тёрхонгёнджыты тыххёй» 
закъоны 7-ём статьяйы бындурыл Республикё Цёгат Ирыстон-Аланийы Парламент уынаффё хёс-
сы:

1. Ёлбегаты Дианё Михалы чызг нысангонд ёрцёуёд Республикё Цёгат Ирыстон-Аланийы Го-
рётгёрон тёрхонадон районы 14-ём тёрхонадон участочы фидауынгёнёг тёрхонгёнёгёй, йё ёх-
хёст барты кёронбёттён ёмгъуыд ын не снысан кёнгёйё.

2. Ацы Уынаффё ёрвыст ёрцёуёд Республикё Цёгат Ирыстон-Аланийы Сёйраг тёрхондон ёмё 
Уёрёсейы Федерацийы Сёйраг тёрхондоны цур Тёрхонадон департаменты Республикё Цёгат Иры-
стон-Аланийы управленимё.

3. Ацы Уынаффё ёрвыст ёрцёуёд газеттё «Северная Осетия» ёмё «Рёстдзинад»-мё официалон 
ёгъдауёй йё ныммыхуыр кёнынмё.

4. Ацы Уынаффё йё тыхы цёуы йе сфидар кёныны бонёй фёстёмё.
Республикё Цёгат Ирыстон-Аланийы
Парламенты Сёрдар   Тускъаты Т.
Дзёуджыхъёу, 2024 азы 31 октябрь, № 684/32-7

Республикё Цёгат Ирыстон-Аланийы Парламенты
УЫНАФФЁ

Республикё Цёгат Ирыстон-Аланийы Дзёуджыхъёуы Промышленнон тёрхонадон райо-
ны 21-ём тёрхонадон участочы фидауынгёнёг тёрхонгёнёгёй Бердяева Анжелё Юрийы 
чызджы снысан кёныны тыххёй
Республикё Цёгат Ирыстон-Аланийы Конституцийы 71-ём статья ёмё Республикё Цёгат Ирыстон-

Аланийы «Республикё Цёгат Ирыстон-Аланийы фидауынгёнёг тёрхонгёнджыты тыххёй» закъоны 
7-ём статьяйы бындурыл Республикё Цёгат Ирыстон-Аланийы Парламент уынаффё хёссы: 

1. Бердяева Анжелё Юрийы чызг нысангонд ёрцёуёд Республикё Цёгат Ирыстон-Аланийы 
Дзёуджыхъёуы Промышленнон тёрхонадон районы 21-ём тёрхонадон участочы фидауынгёнёг 
тёрхонгёнёгёй, йё ёххёстбарты кёронбёттён ёмгъуыд ын не снысан кёнгёйё.

2. Ацы Уынаффё ёрвыст ёрцёуёд Республикё Цёгат Ирыстон-Аланийы Сёйраг тёрхондон ёмё 
Уёрёсейы Федерацийы Сёйраг тёрхондоны цур Тёрхонадон департаменты Республикё Цёгат 
Ирыстон-Аланийы управленимё.

3. Ацы Уынаффё ёрвыст ёрцёуёд газеттё «Северная Осетия» ёмё «Рёстдзинад»-мё официалон 
ёгъдауёй йё ныммыхуыр кёнынмё.

4. Ацы Уынаффё йё тыхы цёуы йе сфидар кёныны бонёй фёстёмё.

Республикё Цёгат Ирыстон-Аланийы
Парламенты Сёрдар   Тускъаты Т.
Дзёуджыхъёу, 2024 азы 31 октябрь, № 685/32-7

Информацион хъусынгёнинаг
Республикё Цёгат Ирыстон-Аланийы 

Парламенты арёзт ёрцёудзысты дзыллон 
байхъуыстытё «Республикё Цёгат Ирыс-
тон-Аланийы 2025 аз ёмё 2026-2027 азты 
пъланон ёмгъуыдмё бюджеты проекты тых-
хёй» Республикё Цёгат Ирыстон-Аланийы 
264-7-ём закъоны проекты фёдыл.
Закъоны проекты уагёвёрдтимё базон-

гё уёвён ис Республикё Цёгат Ирыстон-
Аланийы Парламенты официалон сайты 
информацион-телекоммуникацион хызёг 
«Интернет»-ы: parlament.alania.gov.ru.
Дзыллон байхъуыстыты архайыны фадат 

ис Республикё Цёгат Ирыстон-Аланийы 
цёрджытён, Республикё Цёгат Ирыс-
тон-Аланийы Парламенты депутаттён, 
Республикё Цёгат Ирыстон-Аланийы хи-
цаудзинады паддзахадон оргёнты, паддза-
хадон хицаудзинады федералон оргёнты, 
бынёттон хиуынаффёйад ёмё ёхсёнады 
минёвёрттён.

Амынд закъоны проектмё фёндёттё ба-
дёттён ис 2024 азы 14 ноябры онг гёххёт-
тыл фыстёй ахём адрисыл: 362038, РЦИ-
Алани, Дзёуджыхъёу, Сёрибары фёз, 
1, кёнё та электронон постёй: komitet_
budjet@mail.ru.
Дзыллон байхъуыстыты архайыны фёдыл 

курдиёттё бадёттын ёмбёлы Республи-
кё Цёгат Ирыстон-Аланийы Парламенты 
бюджеты, хъалонты, исбонад ёмё креди-
тон организациты комитетмё гёххёттыл 
фыстёй, кёнё та комитеты электронон 
постёй: komitet_budjet@mail.ru 2024 азы 13 
ноябры онг.
Байхъуыстытё уыдзысты 2024 азы 15 но-

ябры Хицауады хёдзары ахём адрисыл: 
Дзёуджыхъёу, Сёрибары фёз, 1 (чысыл 
зал фыццёгём уёладзыджы). Райдайён – 
16 сахатыл.

Фарс 
бацёттё кодта 
ХЪОЙБАЙТЫ 
Галинё

 Аивад 

Кафты базыртыл
Кафты паддзахадон ансамбль «Симд»-ы со-
лист САНАХЪОТЫ Иналён йё бирё азты 
зёрдиаг архайд, ирон национ культурёйы 
рёзтмё стыр ёвёрён кёй бахаста, уый тых-
хёй лёвёрд ёрцыд Республикё Хуссар 
Ирыстоны адёмон артисты ном.
Ёрыгон кафёджы хицён 

кёны йё курдиаты цёхёр. 
Кёд ёрыгон у, уёддёр 
бёрёг у йё фёлтёрддзи-
над ёмё тырнындзинад. 
Иналыл нырма 23 азы йед-
дёмё нёма цёуы, фёлё 
йё ныридёгён бирётё 
абарынц зындгонд артист 
Плиты Нодаримё. Йё алы 
рацыд дёр сценёмё, кон-
цертмё ёрбацёуёг адё-
мён вёййы бёрёгбоны 
хуызён ёмё тыхджын 
къухёмдзёгъдимё сём-
бёлынц сё уарзон ар-
тистыл.
Нё фыдёлты сёрыс-

тырдзинад, ирон кафты 
рёсугъддзинад Инал афтё 
дёсны равдисы, ёмё дзы 
цёст айсён нал вёййы, 
уёлдайдёр та «Симд» 
ёмё «Хонгё» куы фёка-
фы, уёд.
Ёрыгонёй паддзахадон 

ансамблы солист суёвын 
ёмё дзы ахём ёнтыст-
дзинад равдисын ёнцон 
хъуыддаг нёу. Ёвёццё-
гён ын уыцы хъуыддаджы 
баххуыс кодтой йё ёр-
дзон курдиат, физикон 
цёттёдзинад, ёнёкёрон 
уарзондзинад ирон аивад-
мё, ёмё йёхиуыл ёнё-
рынцойё кёй кусы, уый.
Кёд раздёр Инал кафт-

мё куыдфёндыйы цёс-

тёй каст, уёд ныр нал 
уыны йё дарддёры цард 
ёнё симд, ёнё хонгё, 
ёнё хёххон кафт. 

– Мё сабибонты фыл-
дёр уарзтон спорты ар-
хайын, уёлдайдёр та – 
волейболёй хъазын. Ныр 
дёр дзы арёх фёхъазын 
ме ’мбёлттимё. Кафджы-
тём мё ёрбахуыдта мё 
мад, фёлё-иу сё арёх 

ныууагътон, ратыхстён-
иу сё. Иу рёстёг сфёнд 
кодтон, цёмёй сё бын-
тондёр ныууадзон, фёлё 
мё мё баба ахём сёры-
стыр уыд, ёмё та уёд ёз 
дёр фёстёмё бацыдтён 
кафынмё, – зёгъы артист.
Афтё фёзёгъынц, йё 

цард спорт, кёнё кафти-
мё сбёттын кёй фёнды, 
уый хъуамё чысыл сабийё 
райдайа ууыл архайын. 
Фёлё бынтон афтё нё 
рауайы. Инал паддзахадон 
ансамбльмё ёрбацыд, 
16 азы йыл куы цыд, уёд. 
Иннё кафджытёй уый ён-
хъёл дёр ничи уыд, ёмё 
ёрыгон кафёг ахём дёс-
ныдзинад, арёхстдзинад 
ёмё тырнындзинад рав-
дисдзён. Фёлё ёрдзон 
курдиат ёмё зёрдиаг 
архайдёй равзёры ахём 
иттёг хорз бёрёггёнён. 
Ёрыгон кафёгыл йё 

цёст фыццагдёр ёрё-
вёрдта ансамблы раздё-
ры солист Ёхболты Алан. 
Уёд ын уый сёрмагондёй 
райдыдта амонын кафты 
сусёгдзинёдтё. Уёдёй 
нырмё Инал иу ран нал 
бадти. Репетицитём-иу 
ёрбацыд фыццаг ёмё-
иу иннёты фёстё ацыд. 
Афтё куыста йёхиуыл, йё 
дёсныдзинадыл.
Инал йё размё ёвё-

ры ног нысантё, ёмё 
нё уырны, йё къухы кёй 
бафтдзысты ёмё сфёл-
дыстады ног бёрзёндтём 
кёй схиздзён, уый.

Курдиатджын нывгёнёг

Ёвёдза, аивады тых ёгёрон у. Уый адёймаджы 
миддуне йёхи бакёны ёмё ма йё ноджыдёр фёхъёз-
дыгдёр кёны. Хатгай аивад фесты цавёрдёр ёххуыс-
ёмбал, уый руаджы адёймаг ахиздзён цавёрфёнды 
зындзинёдты сёрты дёр.

Таучелаты Тамерлан 
ёнтыстджын куыст кодта, 
архайдта уёгъдибар хъё-
бысхёстёй, алыхуызон 
ерысты-иу ёвзёр бёрёг-
гёнёнтё нё равдыста. 
Фёлё, йе ’нёниздзинад 
хъыгдард куы баййёфта, 
уёд спорт ныууагъта. Уый 
йын йё зёрдё тынг фё-
риссын кодта. Ныртёк-
кё Тамерлан ёмбары, йё 
царды ахсджиагдёр сфёл-
дыстад кёй у, уый. Ёр-
мёстдёр сфёлдыстады 
ссардта йёхи ёцёгёй. Уым 
раргом йё миддуне, йё уды 
хъёздыгдзинад.
Тамерлан нывтё кёнын 

райдыдта цыппар азы раз-
мё, йё царды уёззау сыф 
куы афёлдёхта, уёд. Йё-
хёдёг куыд зёгъы, уымё 
гёсгё йё хъуыдыйы дёр 
никуы уыд, ёмё искуы 
сфёлдыстадон куыст кён-
дзён. Каст фёци Мёс-
куыйы дунеон туризмы 
институт.

– Мёскуыйё нёхимё куы 
ссыдтён, уёд мё мё мад 
ракуырдта, цёмёй йын ныв 
скёнон. Сывёллонёй хорз 
арёхстён нывтё кёнынмё. 

Йё ныхёстё мё хъуыдыты 
бафтыдтой, ёмё уёд ныв-
тё кёнын байдыдтон. Мё 
къухтём кърандёстё куы 
райстон, уёд мём уайтагъд 
Чырыстийы сныв кёныны 
хъуыды ёрцыд. Ёз уыцы 
куысты афтё аныгъуылд-
тён, ёмё йё ёмбаргё 
дёр нё бакодтон, дыууё 
къуырийы куыд аивгъуыдтой, 
уый, – зёгъы йё мысинёг-
ты Тамерлан. – Чырыстийы 
хуыз конд фёдён, хъуыдис 
ма мё ёрмёст йё цёсты-
тё сныв кёнын. Фёлё мын 
нё уадысты, уымён ёмё 
аивёдты скъолайы никуы 
ахуыр кодтон. Фёлё мё 
мё ныййарджыты зёрдё-
худты бацёуын нё фёндыд. 
Уыдон тынг зёрдиагёй ён-
хъёлмё кастысты ацы ныв-
мё. Уёд райдыдтон кувын 
ёмё курын, цёмёй мын 
баххуыс кёна. Ёмё мын 
мё куывд фехъуыста, мё 
къух, цыма, йёхёдёг четё-
ныл ленк кодта, афтё мём 
каст. Ныв куы фёдён, уёд 
иууылдёр дисы бацыдысты, 
афтё хорз мын рауад.  
Ёрыгон нывгёнёг йё 

царды стырдёр нысан уыны 

уым, цёмёй ахём нывтё 
кёна, адёмы зёрдётём 
фёндаг чи ссардзён. Йё 
алы нывы дёр бавёры йё 
уды хъарм ёмё цавёрдёр 
арф хъуыдытё. Уёдёй ныр-
мё рацыд цыппар азы. Ныр 
Тамерлан йё цард ёнё 
сфёлдыстадёй нал уыны. 
Цыма дзёгъёлы цы рёстёг 
фесёфта, уый баййафынмё 

хъавы, уыйау иу ныв иннёйы 
фёстё саразы. Ныридёгён 
уал нывгёнёджы ёрмадзы 
ис 50 нывёй фылдёр. Чи 
зоны, сё нымёц фылдёр 
уыдаид, фёлё дзы бирё-
ты хуымётёджы балёвар 
кодта. 
Тамерланёй арёх фё-

курынц, цёмёй сын йё 
нывтё рауёй кёна, фёлё 
ууыл никуыма сразы. Фёлё 
нывгёнёджы куыст дёр 
хуымётёджы ёнцон нёу. 
Ахорёнтё ёмё ёндёр ёр-
мёджытё дёр сты зынаргъ.

– Мё куыстыты фёрцы 
мён фёнды адёммё мё 
хъуыдытё фёхёццё кё-
нын, цёмёй адёймаджы 
миддунейы цы рёсугъд ми-
ниуджытё ёмё бёллицтё 
ис, уыдон бахъахъхъёнон. 
Хъуамё сё уырнынад сёфт 
ма уа, уёд сём ёвзёр 
хъуыдытё дёр нё уы-
дзён. Мё нывтём кёс-
гёйё, адём уыцы хабёрт-
тыл куы хъуыды кёной, уёд 

ёз уыдзынён амондджын, – 
зёгъы Тамерлан. 
Ёрыгон нывгёнёджы 

куыстытё ирд ахорёнтё 
ёмё хёдхуыздзинадёй 
сёхимё ёлвасынц адёмы 
цёстёнгас. Ныфсхаст, зёр-
дёмёхъаргё, арф хъуы-
дыимё царды тыххёй – 
ахём ёнкъарёнтё сёв-
зёрынц, чи сём фёкёсы, 

уыдонмё. Нывтыл кусгёйё, 
Тамерлан фылдёр ёргом 
здахы цёстытём. Уымён 
ёмё ёрмёстдёр цёстыты 
фёрцы ис равдисён адёй-
маджы миддунейы сагъёс-
тё, йё удыхъёд. Автормё 
бирё ис Хуыцауы номимё 
баст нывтё. Йёхёдёг куыд 
зёгъы, афтёмёй фёхёс-
тёгдёр вёййы Хуыцаумё.

2018 азы Алагиры байгом 
Тамерланы фыццаг равдыст. 
Абон йё ном хорз зонгё у 
канд нё бёстёйы аивад-
уарзджытён нё, фёлё фё-
сарёнты дёр. Есо Чырыс-
тийы хуыз ныридёгён уыд, 
ЮНЕСКО цы дыууё дунеон 
равдысты сарёзта, уым.
Дунейы мё кёй базыдтой, 

уый мын тынг ёхсызгон у. 
Ёз уымё тырныдтон 11 азы 
дёргъы. Бирё ёнёхуыссёг 
ёхсёвтё арвыстон. Арёх 
мын фёзёгъынц, мё ном 
историйы бафыстон, зёгъ-
гё. Уый цавёрдёр уёл-
монц циндзинад у, – раргом 

нын кодта йё хъуыдытё Та-
мерлан.
Ёртё азы размё нывгё-

нёгён лёвёрд ёрцыд Са-
бырдзинады дунеон феде-
рацийы минёвары ном. Ныр 
йё бёллиц у Уёрёсейы 
сгуыхт нывгёнёг суёвын. 
Бантысёд дын, Тамерлан!

 Поэзи  

Разныхас
Хёрзёрёджы нё газеткёсджыты ба-

зонгё кодтам ёрыгон,  курдиатджын 
поэт ЁЛБОРТЫ Азёйы сфёлдыс-
тадимё. Уё зёрдыл уын ёрлёууын 
кёндзыстём, Азё канд ёмдзёвгёты 
автор нёу, фёлё дёсны музыкант 
ёмё нывгёнёг дёр. Ирон адёмон 
инструменттёй се ’ппётыл дёр цёгъ-
ды. Йе сконд нывты ирд ахорёнты 
фёрцы цы фёлгонцтё саразы, уыдон 
фёндаг ссарынц адёмы зёрдётём. 
Уёдё, йё дыууё къухёй цы хъуыд-
дагмё нё арёхсы, ахём нёй. Цынё 
хуызы хёринаг ёрцёттё кёндзён: 
ирон бёгёны, чъиритё, дзыкка ёмё 
афтё дарддёр. 
Бёркадкъух ёфсин, хёларзёрдё 

адёймаг, ёмгарджын, сыхбёстён 
ёмё хъёубёстён дёр уарзон чи у, 
уёздандзинад ёмё ирон ёгъдау йё 
алы уёнджы дёр кёмён ис, ахём. 
Абон уын уё размё хёссём йё ног 

уацмыстё. Азёйён та арфё кёнём 
нё редакцийы номёй. Ног сфёл-
дыстадон ёнтыстдзинёдтё йё къухы 
бафтёнт!

ЁЛБОРТЫ Азё

Фёстаг хъёбыс
Арын дзы мё мады рухс ном

Фёстаг хъёбыс куы акодтон дёуён,
Фёкастё мём ёнахуыр хъарм, фёлмён.
Ёмё дё бафарстон, мё цард, 
Зёгъ-ма, цёмён у ахём адджын мад?

   Сёдё азтём, зёгъын, цёрдзынё ды!
   Цынё зёгъдзынё – де сныхас фёнымд…
   Дё фёлмён рустён батё кодтон ёз,
   Куывтон… Куырдтон дё рисён хос, ёххуыс.

Лёвар дын кодтон дидинджытё, цин,
Фёлё дё хъысмёт уыд ёгъатыр, хин…

   Фётарстён дын, куы мын сёвзёр дё, уёд,
   Дё разы уыд мё зонгуытыл мё лёуд.

   Фёстаг хъёбыс уёд акодтон дёуён,
   Ёмё уыдтё ёнахуыр хъарм, фёлмён…
   Дё ингёнмё мё цёстысыг кёлы,
   Ёз фехъуыстон, Ныййарёг мад нё мёлы…
   Уый зёрдёйы ёнусбонтём фёцёры…

Мады фёдзёхст
Систа йё хъёбысмё хъёбулы мад,
Исдуг сабимё касти ёдзынёг,
Стёй йё балхъывта риумё, ёртагъд
Цины цёстысыг – зёхмё тёдзынёг.

– О, мё хъёбул, – ысдзырдта сындёг,
– Зонын, искуы ысуыдзынё лёг,
Ёз зёрдёбынёй дзурын дёуён;
Мад-Ирыстонён бабёзз фыртён.

– Хъус, мё хъёбул, – ысдзырдта та мад,
– Зон, мё зёрдё, фёливаг у цард,
Кён нё уарзон Фыдыбёстён кад,
Ёмё базонай цардён йё ад…

Хъарм, фёлмён къухёй балхъивы мад
Буц хъёбулы йё риумё ёнцад.
Зёрдё хинымёр цинёй мёлы,
Мад йё хъёбулы цардёй цёры.

Мё фёлмён мад
Мё дзёбёх мад, мё фёлмён мад,
Дё лёвар мын у уарзон цард.
Мё уды рухс – дё уёздан уаг,
Мёнён дё ды мё кады кад.

Дё хъарм къухтё, дё цёстытё
Куы фенын – рох мё мёстытё.
Ёрмёст дё судзгё цёссыгтёй
Ёрызгъёлынц мё мёсгуытё.

Мё адджын мад, мё царды бон,
Мё арвы ирддёр Бонвёрнон,
Дёу уарзынёй куыд бафсёдон,
Дё лёггад дын куыд бафидон?

Мё дзёнёт ис дё къёхты раз, 
Мё зынаргъ мад, мё цин, мё уаз.
Дё фёллад зёрдё арф уарзы,
Цёр мын, цёр мын сёдё азы!

 Спортивон фидиуёг 

Олгинскёйы Хистёрты совет ёмё хъёубёстё 
хъыгзёрдёйё тёфёрфёс кёнынц ёхсёнады 
зёрдиаг архайёг, Советы сёрдар Ахъиты Амырха-
ны фырт Албегён, йе ‘фсымёр

АХЪИТЫ
Амырханы фырт Олег

кёй амард, уый фёдыл.

Хиуёттё ёмё хёстёджытё 
хъыгзёрдёйё хъусын кёнынц,

АХЪИТЫ
Амырханы фырт Олег

кёй амард, уый.
Зиан рахёсдзысты ёртыццё-

джы, 6 ноябры, Олгинскёйы, Про-
летарон уынджы 54-ём хёдзарёй.

 Фестиваль 

Национ 
культурёты бёрёгбон – 

Дзёуджыхъёуы
Национ культурёты 
фестиваль «Иудзи-
нады мелоди» арёзт 
ёрцыд Уёрёсейы 
адёмон иудзинады 
бёрёгбоны кадён. 
Бёрёгбон ацыд Афи-
церты хёдзары Дзёу-
джыхъёуы ёмё 
ёрёмбырд кодта, нё 
республикёйы адё-
мыхёттыты бирё-
вёрсыг культурёимё 
базонгё кёнын кёй 
фёнды, ахём бирё 
дзыллёйы.

Фестивалы архай-
джытё ёмё уазджытён 
зёрдиаг арфё ракод-
та РЦИ-Аланийы национ 
политикё ёмё ёддагон 
бастдзинёдты министр 
Бёгъиаты Алан.
Мадзалы сё арёхст-

дзинад ирдёй равдыстой 

республикёйы национ-
культурон иугондты алы-
хуызон жанрты архайёг 
артисттё ёмё аивадон 
коллективтё. Фести-
вальмё ёрбацёуджыты 
зёрдётё барухс кодтой 
хореографион ёмё вока-
лон номыртёй, авторон 
зарджытёй, кёфтытёй.
Мадзалы фёлгёты, нё 

республикёйы цёрджы-
тёй сёрмагонд ёфсёд-
дон операцийён ахъаз-
заг ёххуыс чи бакодта, 
уыдоны Адёмон фронты 
хёрзаудён фонд «Ёп-
пётдёр – уёлахизён!»-ы 
риуылдаргё нысантёй 
схорзёхджын кодта. 
Хёрзиуджытё сын ар-
фёйы дзырдтимё ратта 
Бёгъиаты Алан.

ГАПБАТЫ Алетё,
Татьянё 

ШЕХОДАНОВАЙЫ 
ист къамтё

 Таурёгъ 

Хёринаг ёмё арахъхъ

Иу хатт Уастырджи цавёрдёр хъёу-
мё ёрбахёццё. Бахоста иу хёдза-
ры дуар. Хёдзары хицау ёй мидё-
мё ёрбахуыдта.

Сылгоймёгтё йын йё цуры фынг авёрдтой: 
цёрвджын уёливыхтё, хёрзфых нард дзидза. 
Ёрмёст сём, уазёджы хъыгагён, арахъхъ нё 
уыди.
Уастырджи бахордта, сыстади, фысымтён 

бузныг загъта, ёмё хъёуы уынгты дарддёр 
ацыди ёфсёстёй, фёлё ёнкъардёй.
Хъёуы кёронмё куы бахёццё, уёд иу мё-

гуыр сылгоймаджы хёдзары дуар бахоста. 
Зёронд ус ёй мидёмё бахуыдта. Хёринаг 
ём уыйас ницы уыд. Уазёджы цур ёрёвёрд-
та нартхоры кёрдзын ёмё арахъхъ. Уастыр-
джийён йё арахъхъ йё зёрдёмё тынг фё-
цыд, ёртё дынджыр сыкъайы дзы бануёзта.
Зёронд усён арфё ракодта ёмё хъёлдзё-

гёй рацыд йё дарддёры фёндагыл. 
Ацы таурёгъ мын 1976 азы радзырдта Дауиа-

ты Афанаси, Бёлтайы цёрёг.

Хынцаг зонд

Иу лёг тыхстхуызёй тагъд-тагъд фё-
цёйцыд хъёуы уынгты. Чидёр ёй 
бафарста: «Уыцы ёнкъардёй кёдём 
цёуыс, хорз лёг?»

«Мёнё сауджыны ус амард ёмё йём тё-
фёрфёс кёнынмё цёуын», – загъта нёлгой-
маг. Ногёй та йём дзуры фембёлёг, ома хабар 
дём раст нё бахёццё ис: «Сауджын йёхёдёг 
фёзиан. Йё ус ёгас у, дёлё ёрдиаг кёны. 
Ардём дёр куы хъуысы йё кёуын».
Лёг иучысыл алёууыд, стёй сдзырдта: «Раст 

дё, мё хёлар. Уый сауджыны усы хъёлёс у, 
базыдтон ёй».
Фездёхт фёстёмё ёмё йё фёндаг сарёз-

та. «Уёдё зианмё нал цёуыс?» – фёрсы йё 
уёддёр фембёлёг. «Ёмё ма дзы кёмё цё-
уын», – загъта лёг.
Ацы таурёгъ мын 1979 азы радзырдта Тогойты 

Сергей, Санибайы хъёуы цёрёг.

ФЁРНИАТЫ Сулейман,
Дзёуджыхъёуы цёрёг

 Аивады уылёнты 

Зёрдёйы хорзёх
Ирыстоны дзыллётён хорз 

зонгё у ёмбисонды музыкант 
ёмё эстрадон зарёггёнёг, дис-
сагён хёссинаг арёхстджын 
педагог, ёгъдаухёссёг ёмё хё-
ларзёрдё, ансамбль «Цин» са-
разёг ДЖИХАТЫ Раманы ном.

Адёмён уарзон, аргъ кёмён 
нёй, уыцы курдиатджын адёймаг 
райгуырд ёмё схъомыл Сунжёйы. 
Телеуынынад ёмё радиойы уылён-
ты, алыхуызон бёрёгбёттё ёмё 
концертон программёты адём ёх-
сызгонёй фёхъусынц йё зёлаив 
зарёджы зёлтём, уёдё йё кон-
цертты нё республикёйы алы рай-
онтё ёмё хъёуты клубты аивад-
уарзджытёй къухбакёнён дёр нё 
вёййы.
Аивады фёндаг раджы равзёрста 

Раман, скъолайы райдайён кълёсты 
ма куы ахуыр кодта, уыцы рёстёг. 
Каст фёци аивёдты училищё ёмё 
фёстёдёр куыста дзёвгар рёстёг 
Сунжёйы клубы. Уырдём цыдысты, 
йё аивадимё ёввахсдёр базонгё 
кёй фёндыд, уыцы адём ёппёт 
районтёй дёр, суанг ма горётёй 
дёр, йё зард ёмё хъёлёс фехъу-
сынмё. Йё ирон зарджытёй, йё 
зёрдёйы рёдау ахаст ёмё рё-
сугъд курдиатёй, йё фарнёй тауы 
ирон аивады культурё, йё хъёз-
дыг ёмё рёсугъддзинад, мадёлон 
ёвзаджы тёваг, райгуырён зёхмё 
уарзты ад.
Йё программёты зарджытё вёй-

йынц мидисджын, уарзтёй ёмё 
царды рухсёй дзаг, удгоймаджы 
раст цёстёнгас, сё тых ёмё гё-
нёнтё равдисы канд йё зардёй нё, 
фёлё ма алыхуызон инструменттыл 
цёгъдгёйё дёр. Уыцы ёвёрццёг 
ёууёлтыл ахуыр кёны 15 ахуырдза-
уы Октябрыхъёуы клубы, алы кълёс-
тёй ёрвылбон ёмё ёнёрынцойё 
архайгёйё. Ахуырдзауты ансамбль 
хуыйны «Фыдёлты намыс». Афтё 
хуыйны хистёр кары нёлгоймёгтё 
ёмё сылгоймёгты зарёггёнджыты 
къорд дёр. Иумё фёкусынц къуыри 
дыууё хатты Дзёуджыхъёуы.
Адёмы размё рахёссынц концер-

тон программётё: алыхуызон арёзт 
мадзёлттё хъёуты уа, горётты, 
ёнёмёнгёй, фёархайынц, куыд 
йёхёдёг, афтё йё зарёггёнджы-
ты къорд, стёй ахуырдзауты иумё-

йаг ансамбльтё. Уыдон инструмен-
талон ансамбльты зёрдёргъёвдёй 
фёархайынц йё концертты хистёр 
фёлтёртимё. Цёгъдынц фёндыр, 
балалайкё, хъисфёндыр ёмё гуым-
сёгёй. Ёрёджы сывёллётты ор-
кестримё уыдысты горёттё Ростов 
ёмё Сочийы фестивальты. Адём 
сё баззайынц райгондёй, алкёй 
зёрдё дёр барухс вёййы сё рё-
сугъд курдиатёй, ирон аивадмё 
дёсны ёмё бирёвёрсыг ахастёй.
Адём кёрёдзи фёрцы сты, хорз-

дзинадёй дёр кёрёдзиуыл ахуыр 
кёнынц. Мёнё куыд зёгъы йёхё-
дёг Джихаты Раман:

– Фыццаг хатт радиойё куы фе-
хъуыстон ирон фёндыры цагъд, ирон 
зард, уёд мыл базыртё базад... 
Фёстёдёр нё хёдзары фёзынд 
патефон, ирон пластинкётё, ёмё 
дзы мё ныййарджытё арёх пайда 
кодтой, уёлдайдёр – исты бёрёг-
бётты, уазёг-иу нём куы ‘рбацыд, 
уёд-иу иумё зарыдысты ёмё ка-
фыдысты сёхёдёг дёр.
Фёстёдёр нём фёзынд музы-

калон инструменттё дёр, ёмё 
сё цёсты гагуыйау хъахъхъёдтам. 
Не стыр кёртёй хъуыст ёдзухёй-
дёр фёндыр ёмё балалайкёйы 
цагъд. Сыхбёстёй-иу исчи куы ‘рба-
цыд, науёд зонгё, уазёг, уёд-иу 
фарстой:

– Хуыцауы тыххёй, чындзёхсёв 
уём ис?!
Алкёмён дёр ёхсызгон уыд ахём 

райдзаст стыр кёртмё ‘рбахизын, 
ёмё-иу уёд арфётёй байдзаг нё 
рухс, уазёгуарзон хёдзар.
Мё зарджытё: «О хёхтё, хёх-

тё!», «Цин», «Уарзты зынг», «Хъё-
ды сыфтёр», «Ёз кёй агуырдтон», 
«Дон-дон дёр бирё фёцыдтён», 
«Зарёггёнджыты къорд», «Мё сёфт 
хуры хай»... Иууылдёр ацы зарджы-
ты ныхёстё ист сты нё ирон поэт-
ты сфёлдыстадёй. Зёгъын сын сё 
фыдёбонён стыр бузныг! 

 Раман схъомыл кодта хорз кёс-
тёртё – чызг ёмё лёппу. Чызг 
кусы Мидхъуыддёгты министрады, 
йё фырт Раман – кёстёр, у эстра-
дон зарёггёнёг, ныртёккё цёры 
Мёскуыйы, фёлё ссёуы йё кон-
церттимё Ирыстонмё. Ис ын цып-
пар сывёллоны.
Аивад у нацийы зёрдё, йё кад, йе 

‘фсарм ёмё йё цёсгом.
– Зарёджы хорзёх уё уёд, 

«Рёстдзинад»-ы кусджытё ёмё га-
зеткёсджытё! Бирё азты ёнёниз, 
уарзон ёмё хъёлдзёгёй фёцё-
рут! – ахём арфё ракодта Раман нё 
фембёлды кёрон.

БЫЗЫККАТЫ Земфирё

Ивгъуыд сабат ёмё хуыцаубоны Уёрёсейы фыц-
цаг къорды футболон чемпионаты командётё акодтой 
17-ём туры хъёзтытё.
Дзёуджыхъёуы «Алани» 

уазёгуаты Мёскуыйы фем-
бёлд «Торпедо»-имё.
Мёскуыйы «Торпедо»-

йён йё нысан у иннё аз 
уёлдёр къорды чемпиона-
ты хъазын, ёмё уый рав-
дыста «Алани»-имё фем-
бёлды дёр. Мёскуыйёгтё 
хъазты тёккё райдайёны 
атындзыдтой размё ёмё 
алайнёгты нылхъывтой 
сё иварон фёзмё хёс-
тёг. Дзёуджыхъёуккёгтё 
къёрцхъусёй хъахъхъёд-
той сё дуармё бацёуёнтё 
ёмё куыдфёстёмё сёхё-
дёг дёр архайдтой размё 
абырсынён амёлттё сара-
зыныл.
Алайнёгтё хъазты цыд 

рараст кёнынмё бёргё 
хёстёг уыдысты, фёлё 
22-ём минутыл иу хъа-
зёг къаддёрёй аззадыс-
ты. «Торпедо» ёвиппайды 
ныббырст ацарёзта ёмё, 
сё хъазёджы уромгёйё, 
Плиты Константины архайд 

тёрхонгёнёг банымадта 
ёгёр дёрзёгыл, фёивар 
ёй кодта сырх къамёй, 
ёмё фёзёй ёрвыст ёр-
цыд. Ахём тыхджын ных-
мёлёууёгимё 70 минуты 
иу хъазёг къаддёрёй баз-
зайын цыфёнды командё-
йён дёр ёнцон нёу. Но-
джы ма, тёрхонгёнёг цы 
иварон цёфы бар ратта, 17 
метры дёрддзёфёй, уы-
мёй диссаджы хорз спайда 
кодта «Торпедо»-йы размё-
бырсёг Боян Роганович. Йё 
цёф рауад тынг рёсугъд 
ёмё пурти, «Алани»-йы дуа-
ры разхъёдыл ауайгёйё, 
хызыл сёмбёлд. «Торпедо» 
размё рацыд 1:0 хыгъдёй.
Хъазты дыккаг хайы дёр 

алайнёгтё бёргё нё 
ауёрстой сё хъарутыл, 
фёлё фысымтё сё уавё-
рёй спайда кодтой, ёмё 
ма сын бантыст уазджы-
ты дуары дыууё пуртийы 
бакъуырын. 62-ём минутыл 
хыгъд 2:0 скодта Виктор 

Каледин, 86-ём минутыл 
та ёртыккаг гол бакёнын 
бантыст Ростислав Червяко-
вён. «Торпедо» фёуёлахиз 
3:0 хыгъдёй ёмё чемпио-
наты таблицёйы дарддёр 
дёр цёуы 1-аг бынаты.
Хъазты фёстё пресс-

конференцийы ФК «Алани»-
йы сёйраг тренер Гогни-
ты Спартак загъта: «Мах 
зыдтам, чемпионаты ра-
зёй цёуёг командётимё 
хъазгёйё, тёрхонгёнджы-
тё сё ныхмёлёуджытём 
дёрзёгдёр кёй вёййынц, 
уый, ёмё ёцёг дёр афтё 
рауад. Плиты Константин 
цы рёдыд ёруагъта, уый, 
«Торпедо»-йы хъазёг куы 
уыдаид, уёд ын тёрхонгё-
нёг, ёнёмёнг, равдыстаид 
бур къам, ёмё фёзы баз-
задаид хъазгёйё. Хъыга-
гён, нё футболисттё цал-
дёрёй рынчын уыдысты 
ёмё сё хуыздёр уавёры 
нёма сты. Нё лёппуты 
ёз азым нё кёнын. Уыдон 
се ’ппёт хъарутёй дёр, 

суанг кёронмё тырныдтой 
хыгъд сёмхуызон кёнын-
мё, фёлё уый бёрц рёс-
тёг, иу хъазёг къаддёр 
уёвгёйё, ахём ныхмёлё-
ууёгыл фёуёлахиз уёвын 
тынг зын у. Махён нё иннё 
цыппар фембёлды дёр уы-
дзысты, чемпионаты уёл-
дёр бынётты чи цёуы, уыцы 
командётимё, ёмё архай-
дзыстём не ’ппёт тыхтёй 
дёр фёуёлахиз уёвыныл».
Ацы фёхёрды фёстё 

«Алани» ёрхызт 17-ём бы-
натмё.

17-ём туры фембёлдты-
тё ахицён сты ахём хыгъд-
тимё: «Сокол» – «Арсе-
нал» – 1:0, «Енисей» – «Ро-
тор» – 2:0, «Уфа» – «КамАЗ» 
– 2:1, «Сочи» – «Нефтехи-
мик» – 3:2, «Черноморец» 
– «Шинник» – 0:1, «Чайка» 
– «Тюмень» – 3:0, «Торпе-
до» – «Алани» – 3:0, «Урал» 
– «Родина» – 0:0.

БАСКАТЫ Уырызмёг

Командётё Хъ Р Ё Х П О

1. Торпедо Мёскуы  17 8 9 0 32-13 33

2. Балтика 17 9 6 2 21-11 33

3.  Арсенал Т 17 6 10 1 15-10 28

4. Урал 17 7 6 4 23-17 27

5. Сочи 17 7 6 4 27-18 27

6. Чайка 17 6 7 4 23-20 25

7. Черноморец 17 7 3 7 22-24 24

8. Енисей 17 7 2 8 18-20 23

9. Нефтехимик 17 5 7 5 14-16 22

10. Ротор 17 5 7 5 12-13 22

11. Родина 17 4 9 4 16-16 21

12. СКА-Хабаровск 17 5 6 6 24-28 21

13. Сокол 17 4 7 6 9-18 19

14. КамАЗ 17 5 4 8 14-13 19

15. Шинник 17 4 6 7 12-18 18

16. Уфа 17 4 5 8 17-23 17

17. Алани 17 4 5 8 11-17 17

18. Тюмень 17 2 3 12 13-28 9

Футбол

Мёскуымё балц нё фёрёстмё

